Addasiad GJenkins

	Oedran: Cynradd (Ysgol Sul neu wasanaeth ysgol.)

	THEMA: Gideon: 'Sut medrai? Nid fi yw’r pwysicaf! ' Rhan 2

	PARATOI: Mae’r uned yma yn dilyn hanes Gideon, mewn dwy ran. Gellir eu defnyddio gyda’i gilydd neu dros ddau Sul/diwrnod.

	Mae hanes Gideon yn yr HD, llyfr y Barnwyr, penodau 6-7. Ceir yr hanes hefyd yn ‘Y Beibl i Blant’ , tud. 105-111; Beibl Lliw y Teulu, tud.58-59.

ANGHENION:

· Trymped/rhywun i’w chwythu! Neu, gwneud corn allan o bapur.
· Torch yn llosgi (papur mewn siâp côn, fflamau yn dod ohono. Wedi eu gwneud o bapur lliw.)
· Pot/jar i guddio’r torch.

· Rhowch ddarn o bapur ym mhoced un plentyn o bob dosbarth cyn dechrau’r gwasanaeth.

Cyflwyniad (Arweinydd):
Ydych chi’n cofio be ddigwyddodd i Gideon? Fe gwrddodd ag angel a chael gwybod ei fod i achub ei bobl, yr Israeliaid, o’u gelynion. Roedd rhaid iddo fod yn ddewr iawn. Dyma beth ddigwyddodd nesaf.

DATBLYGIAD / HANES:
Ufuddhaodd Gideon i Dduw ar unwaith. Roedd o’n dal yn rhy ofnus i wneud pethau yn ystod y dydd, ond yn y nos aeth â deg o’i ffrindiau i’r bryniau lle oedd y delwau yn cael eu haddoli. Malodd Gideon a’i ffrindiau'r delwau i gyd ac adeiladu allor i Dduw yn eu lle. Roedd tad Gideon yn gwybod ac yn falch iawn. Ond, roedd pobl y dref yn flin iawn. Roeddent am ladd Gideon. Ond, ni ildiodd Gideon na’i dad. Roeddent wedi deall bod rhai iddynt roi Duw yn gyntaf os oeddent am guro’r gelyn. 

Roedd Gideon yn parhau’n ofnus, yn meddwl, ‘Beth os....’, ac ‘Ond O!....’. Felly, gofynnodd i Dduw ei helpu i deimlo’n sicr, sicr iawn, bod Duw ar ei ochr a’i fod yn gallu curo’r gelyn enfawr, ffyrnig.
Rhoddodd Gideon groen dafad (cnu o wlân) ar y llawr un noson a gofyn i Dduw wneud y croen yn wlyb gan wlith a’r tir yn hollol sych. Ac felly y bu! Ond, i fod yn hollol, hollol sicr, y noson wedyn rhoddodd Gideon y croen ar y llawr a gofyn i Dduw wneud y croen yn sych, sych a’r ddaear yn wlyb gan wlith. Ac felly y bu! Ar ôl hyn roedd Gideon yn siŵr ei fod am ennill y frwydr yn erbyn y gelyn.

Dros yr wythnosau nesaf casglodd fyddin at ei gilydd ac roedd yn barod i frwydro. Roedd byddinoedd y gelyn yn eu pebyll, ger yr afon ar waelod y dyffryn. Roedd miloedd ar filoedd ohonynt. Ond, roedd gan Gideon hefyd ’chydig o filoedd yn ei fyddin erbyn hyn, felly tybiai y dylai popeth fod yn iawn. NA WIR! Roedd gan Dduw gynllun gwahanol.

Siaradodd Duw â Gideon a dweud, 'Mae gen ti ormod o ddynion. Gyrra’r rhai sy’n teimlo’n ofnus adref.’ Aeth 22,000 o ddynion adre. (Gofynnwch i flwyddyn. 2, 3, 4, 5 a 6 godi eu dwylo i ddangos y gwahaniaeth rhif rhwng y rhai ofnus a’r rhai dewr, y Derbyn a bl.1). 

Siaradodd Duw â Gideon eto, a dweud, 'Mae gen ti ormod o ddynion. Dos â nhw i lawr at yr afon. Pob un sy’n llepian dŵr a’i dafod fel ci, fe gân nhw aros. Pob un sy’n penlinio wrth y dŵr ac yn yfed o’u dwylo fe gân nhw fynd adre.’
Faint oedd ar ôl?

(Gofynnwch i’r plant hefo’r darn papur yn eu pocedi i godi eu dwylo.)

Ychydig iawn. 300 yn unig...

Rhannodd Gideon nhw i dri grŵp. Rhoddodd drwmped (utgorn) i bob un (dangoswch), a thorch (dangoswch) a phot/jar i guddio’r dorch (dangoswch). Wedyn, i lawr â nhw at y gelyn. Roedd hi bron yn hanner nos ac roedd gwersyll y gelyn yn dawel a llonydd. 

(Galwch ar y plant gyda’r darnau papur i ddod allan a sefyll o amgylch pawb arall - sef y gelyn! Rhaid iddyn nhw ufuddhau i chi!)

Dywedodd Gideon, 'Pan dwi’n rhoi'r arwydd, chwythwch y trymped, torrwch y potiau a chodwch y torchau i’r awyr a gwaeddwch, ‘ Cleddyf Duw a Gideon.’ 
(Os yn bosib,  pawb i weiddi’n uchel, ‘Cleddyf Duw a Gideon’).
DIWEDDGLO:
Nid oedd rhaid i Gideon a’i filwyr wneud dim arall, oherwydd fe redodd y gelyn i ffwrdd. Yn nhywyllwch y nos, wedi drysu’n llwyr, nid oeddent yn adnabod ei gilydd, felly roeddent yn ymladd y bobl anghywir. Gyrrodd Gideon ei ddynion i gau’r ffyrdd rhag iddynt ddianc.

Roedd pawb yn gwybod nad buddugoliaeth Gideon oedd hon. Buddugoliaeth i Dduw oedd y frwydr. Gwnaeth Duw i rywbeth a edrychai’n amhosibl i fod yn bosibl. Gwaith ychydig o ddynion ffyddlon a dewr gyda Duw ar eu hochr.
Gweddi:

O Dduw, hyd yn oed pan mae pethau’n edrych yn amhosibl rwyt ti’n gallu gwneud gwyrthiau. Helpa ni i dy drystio di. Heb ffydd ynot t, fyddai Gideon ddim wedi gallu curo’r gelyn. Heb ffydd yn Iesu fyddai’r dyn dall ddim wedi gofyn am help. Helpa ni i gredu ynot ti. Rho ffrindiau i ni y gallwn ni ddibynnu arnynt ac oedolion i’n helpu. 
Amen.


CÂN/EMYN:
Cyfieithiad o 'Be bold! Be strong!' Junior Praise

BYDD DDEWR, BYDD GRYF, 


Yr Arglwydd Dduw sydd gyda thi. 


Bydd ddewr, bydd gryf, 


Yr Arglwydd Dduw sydd gyda thi. 


Paid ofni dim a ddaw, 


Ingoedd, poen na braw; 


Rhodia mewn ffydd a buddugoliaeth, 


Rhodia mewn ffydd a buddugoliaeth, 


Yr Arglwydd Dduw sydd gyda thi.


(Grym Mawl 1)

